Raudt – Det nye sosialdemokratiet?


Dei siste åra har Raudt hatt ein formidabel framgang, både i stemmetal og medlemstal. Neste år har partiet stor sjanse til å få ei stortingsgruppe på 8–10 representantar og bli ein maktfaktor i samband med regjeringsforhandlingar. Sjølv var eg ein av dei 9360 eller 0,4% som røysta RV i 1973 og eg har røysta RV/Raudt ved dei fleste vala sidan da. Så burde eg vel juble over framgangen. Så enkelt er det dessverre ikkje. Eg er til vanlig ikkje vidare bibeltru, men i dette tilfellet syns eg det passar å sitere Matteus 16:26: "Kva gagnar det eit menneske om det vinn heile verda, men taper si sjel?" Det same kan seiast om parti. 


Raudt har tatt eit nødvendig oppgjør med forgjengarane sin dogmatiske marxisme-leninisme og udemokratiske tendensar. Men spørsmålet er om ein i dette oppgjøret har kome i skade for å slå ungen ut med badevatnet, og gi avkall på noko av det beste i tradisjonen frå AKP/RV: Den grunnleggande kritikken av det kapitalistiske samfunnet og av sosialdemokratiet.


Hundre år har gått sidan Rudolf Nilsen skreiv i Revolusjonens røst: "Kan hende det gjelder å redde vår jord". Vi kan for lengst stryke "kan hende". På denne tida har mesteparten av jordas kjente mineral-, olje- og gassressursar blitt brukt opp, intakte naturområde er reduserte til ein brøkdel, mengden ville dyr og planter meir enn halvert. Vi har forureina luft, vatn og jordmonn til ein slik grad at det trulig aldri kan reparerast. På denne tida har befolkninga i verda blitt 4-dobla og aldri har det vore så mange fattige som i dag. 


Dette blir uttrykt på ein utmerka måte i programutkastet, Kap. 12: Natur

"Naturens tålegrenser setter rammene for menneskenes eksistens. Vi har allerede overskredet flere av jordklodens tålegrenser. Naturressurser forbrukes for å oppnå kortsiktig profitt, uten tanke på framtidas generasjoners livsgrunnlag." Problemet er at dette ikke gjennomsyrar programmet, det er ikkje denne forståinga som ligg til grunn i kapitla om f.eks. økonomi og velferd.


Kva er så det viktigaste for Raudt? Om dette uttalte nylig eit av medlemmane i Raudt sin arbeidsprogramkomite, Mímir Kristjánsson: "– Det viktigste vi kan gjøre er å bidra til at vi får en ny regjering". Det er altså Raudt sin misjon her i verda. Sørge for at vi får ei regjering dominert av Ap, med full støtte til EU og NATO. Ei regjering som vil halde fram rovdrifta på olje og mineral, som vil rasere norsk natur med vindkraftanlegg. Å redde verda er ikkje lenger Raudt sitt hovudmål, heller ikkje å redde det som enno kan reddast av natur i Noreg. På Raudt si nettside kan vi lese ein annan variant av kva som er målet: "For Rødt er kampen mot Forskjells-Norge den aller viktigste." Hallo! Kva verd lever dei i? Blant snart 8 milliardar menneske i verda lever 5 millionar nordmenn i ei boble av relativ rikdom. Ikkje bare dei rike, men dei breie lag av folket har eit forbruk som ligg skyhøgt over både gjennomsnittet på verdsplan men også over det jorda kan klare av forbruk. Innafor dette er det store forskjellar, og det er desse forskjellane Raudt no gjør til si einaste hovudsak. Med andre ord, om alle her i landet skulle tene 600.000 i året, ville det vere greitt. Det kapitalistiske systemet som øydelegg grunnlaget for alt liv på jorda blir redusert til eit spørsmål om intern fordeling av rikdommen i verdas rikaste land. Kor sneversynt går det an å bli? 

I  2021 skal Raudt vedta nytt arbeidsprogram. Programmet ligg ute på nettet på https://roedt.no/lanserer-nytt-arbeidsprogram-for-2021-2015. Eg har tatt ein titt på programmet og bare strukturen og kapittelinndelinga fortel sitt: Gjennom 75 sider blir Noreg behandla som ei isolert øy før ein kjem fram til kapitlet "Norge og verden". Det startar igjen med "For Rødt er kampen mot Forskjells-Norge den aller viktigste", og trugsmåla mot miljøet kjem først frå side 30. Der gjør ein akkurat som regjeringa, set Klima foran Natur, noko som blir brukt til å ofre naturen for klimaet.  


I kapittel 1 om økonomi ser vi korleis analysa av staten som kapitalistklassa sitt maktapparat no er erstatta av tanken at staten = fellesskapet. Glømt er Statoil og Telenor si rolle som store internasjonale kapitalistiske aktørar. Glømt er Oljefondet som eit av verdas største og verste selskap for kapitalistisk rovdrift i verdsformat. Ikkje nok med at dei eksisterande kapitalistiske statsselskapa skal styrkast, men Raudt vil også opprette "industrilokomotiv" innafor oppdrett, skogsindustri og mineralnæring. Dette går dei inn for i ein situasjon da det vi treng er å halde igjen eller trappe NED desse næringane, i staden for å bygge dei opp. Dette er ikkje ein politikk for naturen, miljøet og dei tradisjonelle naturbaserte næringane, det er ein politikk for å trappe opp ei industrialisering på kostnad av dette, slik oppdrett no raserer grunnlaget for kystfiske og mineralutvinning øydelegg for reindrift.


Dessverre må vi spørje: Kva skal vi med Raudt? Eit kraft"sosialistisk" høgresosialdemokratisk parti for naturrasering har vi frå før. Treng vi eit til eller noko heilt anna?  

 

